
			પ્રિય શીતલને... 
તૂ ઇસ તરહ સે મેરી જિંદગી મેં શામિલ હૈ!

		


		
			પ્રસ્તાવના

			૩... ૧૩... ૩૩... ૪૩... કે ૭૩... કોઈ પણ ઉંમરના પુરુષ વિશે વાત થાય ત્યારે મોટા ભાગની સ્ત્રીઓનો અભિપ્રાય એકસરખો હોય છે? પુરુષનો સ્વભાવ, પ્રકૃતિ અને પ્યાસ કોઈ પણ ઉંમરે એકસરખી રહે છે? પુરુષની ‘દૃષ્ટિ’ અને ‘નજર’ અલગ હોય છે? એને શરીરથી આગળ કંઈ સમજાતું કે દેખાતું નથી?

			માન્યતાઓ ઘણી છે, અભિપ્રાયો પણ ઘણા છે... પરંતુ ‘મૅન’ના મનને સમજવાની કોઈ માસ્ટર કી હજી સુધી સ્ત્રીને મળી નથી! આમ તો કહેવાય છે કે સ્ત્રીનું મન અકળ છે, સ્ત્રીને સમજવી અઘરી છે, પણ મજાની વાત એ છે કે પુરુષ પણ એટલો જ અકળ અને ન સમજી શકાય એવો હોય છે, ક્યારેક.

			પુરુષને જોવાની સ્ત્રીની દૃષ્ટિ એના રોલ સાથે બદલાય છે. મા જે રીતે દીકરાને જુએ, બહેન જે રીતે ભાઈને જુઓ, પ્રેમિકા એના પ્રેમીને, પત્ની એના પતિને, ગર્લફ્રૅન્ડ એના બૉયફ્રૅન્ડને કે દીકરી એના પિતાને... આ દરેક રોલ સાથે પુરુષનું મહોરું નહીં, એ આખેઆખો બદલાય છે.

			પુરુષ સમોવડી થવા નીકળેલી સ્ત્રીઓ માટે પુરુષ એનો દુશ્મન છે, તો પુરુષ પર આધારિત સ્ત્રી માટે પુરુષ એનો ભગવાન!

			આપણા દેશમાં સ્ત્રીઓ પ્રમાણમાં ઓછું લખે છે, એમાંય પ્રામાણિક લખનારી સ્ત્રીઓ એથીયે ઓછી છે અને સ્પષ્ટવક્તા—સત્ય જોઈ શકનારી ને એ જ સત્યને પોતાની કલમથી કાગળ પર ઉતારનારી તો વળી જવલ્લે જ જડે છે. સ્ત્રીનાં લખાણમાં કાં તો પુરુષ પરત્વેનો અગાધ પ્રેમ હોય છે અથવા એના પરત્વેનો ભયાનક આક્રોશ.

			સ્ત્રીએ ભાગ્યે જ ન્યૂટ્રલ થઈને, પુરુષના જોડામાં પગ નાખીને વિચારવાનો પ્રયાસ કર્યો છે. સવારે નવ વાગ્યે બૂટ પહેરીને ઘરેથી બહાર જતો પતિ રાત્રે નવ વાગ્યે બૂટ ઉતારે ત્યારે એની માનસિક અને શારીરિક હાલત ફાલતુ ફરિયાદો સાંભળવા જેવી નથી હોતી... આ વાત કેટલી પત્નીઓ સમજે છે?

			સતત પરિવારનો વિચાર કરતો પુરુષ પોતાના હાથમાં એનું અમુક ગ્રામનું બાળક ઊંચકે ત્યારથી એની જવાબદારીનો અહેસાસ એને બીજું કંઈ પણ વિચારતો અટકાવીને ફક્ત પોતાના સંતાન વિશે વિચારતા શીખવી દે છે.

			ગાડીમાંથી પગ બહાર નહીં મૂકતો પુરુષ દીકરાની સાઇકલ પકડીને પાછળ દોડે છે, સામાન્ય રીતે કોઈનું એક વાક્ય પણ સાંભળી ન લે એવો ભડભાદર હોય તો પણ સામાન્ય રીતે સંતાન માટે એના ટીચર સામે નમ્ર થઈ જતો જોયો છે આપણે!

			ઘરમાં છ એ.સી. હોય તો પણ છ કલાક માટે એનો ઉપયોગ ઘરનો પુરુષ નથી કરી શકતો, કારણ કે એણે એ બધાં જ એ.સી.નાં બિલ ભરવાની જોગવાઈ કરવાની છે... પોતાનું ગંજી ફાટેલું હોય તો પણ પત્ની માટે નવી સાડી લાવે, છતાં આખી જિંદગી ‘આઈ લવ યુ’ ન બોલે ને પત્નીની બધી ફરિયાદો મૂંગે મોઢે સાંભળ્યા કરે.

			પુરુષ હોવું એટલે ટફ હોવું, એની આંખમાંથી આંસુ ન પડવું જોઈએ? ઇમોશનલ હોવું એટલે વેવલાવેડા—પુરુષને એવું બધું ના શોભે. ‘આઈ લવ યુ’ કહીએ તો બૈરાં માથે ચડી જાય... કમાઈએ કે ‘લવ-લવ’ની લવરી કરતાં બેસી રહીએ?—આવું બધું અનેક વાર કહેવાયું છે ને સાંભળ્યું પણ છે. ટફ દેખાતા ને તોછડાઈથી વરતતા પુરુષની ભીતર, એના હૃદયના નારિયેળના કોચલાંમાં ભરેલાં મીઠા પાણી સુધી પહોંચવાની ઇચ્છા, અવેરનેસ અને આવડત ભાગ્યે જ કોઈ સ્ત્રી કેળવી શકી છે. હું જેન્ડર બાયસ વગર લખતી રહી છું. મને હંમેશાં લાગ્યું છે કે અન્યાય સ્ત્રી કરતાં વધારે પુરુષને થયો છે. લાગણીની બાબતે, ઇમોશનની બાબતે અને સ્નેહની બાબતે પુરુષને ખોટો અને અઘરો ચીતરવામાં આવ્યો છે.

			પુરુષ પણ એટલો જ ઇમોશનલ છે, પરંતુ એના ઉછેરને કારણે, એને શીખવવામાં આવેલા ‘પુરુષત્વ’ની વ્યાખ્યાઓને કારણે એને પોતાની ફરિયાદ કરવામાં નાનપ લાગે છે. જે ફરિયાદ ન કરે એને દુ:ખ નથી જ એવું માની લેવાની આપણને સૌને ટેવ પડી ગઈ છે. કદાચ એટલે જ આપણે સૌએ પુરુષને સાવ સ્વાભાવિક રીતે ‘જડ’, ‘ઇમોશન વગરનો’ અને ‘દાદાગીરી’ કરતી જેન્ડર તરીકે જોયો છે. સ્ત્રી રડી નાખે છે, બોલી નાખે છે, કહી નાખે છે, શૅર કરી શકે છે.

			પુરુષ આવું કશું પણ કરતાં અચકાય છે, કેમ? એનું પુરુષત્વ એના બંધ હોવામાં—એના મજબૂત હોવામાં—એના સ્ટ્રેસમાં—એની નહીં કહેવાયેલી વાતોમાં છે? સ્ત્રી કરતાં વધુ પુરુષોને હાર્ટઅટેક આવે છે, સ્ત્રી કરતાં વધુ પુરુષોને ટાલ પડે છે... સ્ત્રી કરતાં પુરુષ ઓછું જીવે છે. શું હશે આનાં કારણો?

			આ કૉલમ ‘મુંબઈ સમાચાર’માં શરૂ થઈ ત્યારે પુરુષ જે નથી કહી શક્યો, જે નથી કહેતો એ વાતો એના હૃદયની સિક્યૉરિટી તોડીને, ભીતર દાખલ થઈને જોવાનું નક્કી કર્યું હતું. આ દેશના વડાપ્રધાનની સિક્યૉરિટી માટે કેટલાક નિયમો છે... એ નિયમો એક પુસ્તકમાં છે, ઑફિસરે આ પુસ્તક પોતાની હાઈ સિક્યૉરિટીમાં રાખવાનું હોય છે.

			પુસ્તક ‘ધ બ્લ્યૂ બુક’ તરીકે ઓળખાય છે.

			અમે પણ કૉલમને ‘બ્લ્યૂ બુક’ નામ આપ્યું. પુરુષ બ્લ્યૂ રંગથી ઓળખાય છે... દીકરો આવે તો બ્લ્યૂ કાર્ડ, બ્લ્યૂ ગિફ્ટ આપવામાં આવે છે. બ્લ્યૂ ફિલ્મો પણ આમ તો પુરુષ જ જોઈ શકે એવું માનવામાં આવે છે.

			ખુલ્લા દિલે હસતો, શરાબ પીતો, પૉર્ન જોક્સ શૅર કરતો, સ્ત્રીને જોઈને પીગળી જતો, લફરાં કરતો, પૈસા આપીને સ્ત્રીનું શરીર ખરીદી શકતો, કરોડોનો બિઝનેસ કરતો કે ટાર્ગેટ્સ અચિવ કરતો, બાળકોને ‘સ્પૉઈલ’ કરતો, ને એ જ સંતાન જ્યારે ધાર્યું કરે—પસંદગીનાં લગ્ન કરી લે ત્યારે એની સાથે સંબંધ તોડીને મનોમન પીડાતો પુરુષ, પત્ની ઉપર નિયંત્રણ રાખતો અને દીકરીને પૂરી છૂટ આપતો, બીજાની પત્ની સાથે શિવલરીથી વર્તતો અને પોતાની પત્નીને ખખડાવી નાખતો, પોતાને માટે પૈસા વાપરતાં અચકાતો, પણ પરિવાર માટે પૈસા ઉડાડતો... નાની નાની વાતમાં જુઠ્ઠું બોલતો અને ભીતરથી ભયાનક ઇનસિક્યૉર હોવા છતાં સતત બહાદુર હોવાનું મહોરું પહેરી રાખતો હિન્દુસ્તાની પુરુષ ખરેખર કેટલો બંધ અને કેટલો એકલો હોય છે એની ચર્ચા ક્યારેય થઈ જ નથી... આપણે કરીશું એ ચર્ચા, પુરુષની બ્લ્યૂ બુકની સિક્યૉરિટીના બધા જ નિયમો તોડીને!

			દાખલ થઈશું એક એવી દુનિયામાં જેમાં ભાગ્યે જ પ્રવેશ મળે છે, ખાસ કરીને સ્ત્રીને પોતાની દુનિયામાં પ્રવેશ આપતી વખતે પુરુષ હજાર જાતની ચકાસણી કરે છે. પત્ની, પ્રેમિકા, મા કે દીકરીને તો એ દેખાડે એટલું જ જોવા અને જાણવા મળે છે, પરંતુ એની દોસ્ત માટે પુરુષની દુનિયા ખુલ્લી હોય છે. સ્ત્રી તરીકે એક પુરુષની દોસ્ત બનવા માટે એના જેવા થવું પડે છે... એની ભાષા બોલવી પડે છે... એને ઓળખવો પડે છે, ઓળખ્યા પછી જેવો છે તેવો સ્વીકારવો પડે છે! મોટા ભાગની સ્ત્રીઓ આ કરી શકતી નથી, કારણ કે સ્ત્રીનો સ્વભાવ જજમૅન્ટલ થવાનો છે. શું કરવું જોઈએ અને શું ન કરવું જોઈએ એ વિશે સ્ત્રી પાસે નિશ્ચિત નિયમો અને કાયદા છે. જે પુરુષ આ કાયદા નથી પાળતો એણે પ્રશ્નો, સમસ્યાઓ, કકળાટ અને આંસુઓનો સામનો કરવો પડે છે!

			પોતાની જાતને ટફ કહેવડાવતા પુરુષની સૌથી મોટી નબળાઈ એની પ્રિય સ્ત્રીનાં આંસુ છે... ને એ જ એને સૌથી વધારે ઇરિટેટ પણ કરે છે! રડીને પોતાની વાત મનાવડાવતી સ્ત્રી પોતાના પતિને, પ્રેમીને, ભાઈને, પિતાને કે પુત્રને દર વખતે એક હળવો ધક્કો મારીને પોતાનાથી દૂર કરે છે... કકળાટ કરતી પત્ની પોતાના પતિના લગ્નેતર સંબંધની ફરિયાદનો અધિકાર ખોઈ બેસે છે...

			આ પુસ્તક ‘બ્લ્યૂ બુક’ કદાચ ગુજરાતી ભાષામાં થયેલો પહેલો પ્રયાસ છે. પ્રેમ અને ધિક્કાર સિવાય પણ પુરુષને એક નવા ચશ્માથી જોઈ શકાય છે એવું મારા વાચક સુધી પહોંચાડવાનો મારો નમ્ર પ્રયત્ન છે, આ!

			હું સ્ત્રી છું, સ્ત્રી હોવાનું ગૌરવ છે, પરંતુ મારા અનેક પુરુષ મિત્રો છે. અમે ગાળો બોલીએ છીએ, ધબ્બા મારીએ છીએ, ઝઘડીએ છીએ, એકબીજાની સાથે સાવ અંગત વાતો શૅર કરી શકીએ છીએ... એનું કારણ કદાચ એ છે કે એમણે મને એમનામાંની એક તરીકે સ્વીકારી લીધી છે. હું હવે એમને માટે ‘સ્ત્રી’ નથી, દોસ્ત છું.

			કાજલ ઓઝા વૈદ્ય 
૩૦૮, સુપર પ્લાઝા, 
‘સંદેશ’ પ્રેસ રોડ, 
વસ્ત્રાપુર, અમદાવાદ—૩૮૦ ૦૧૫ 
Email: kaajalozavaidya@gmail.com 

			આપણે માણસ હોઈએ તો 
આપણને લાગણી હોય જ...

			
				લાગણી હોય તો એ ક્યારેક આંખમાંથી વહી નીકળે... એને વહેવા દેવી જોઈએ. આંસુ એ પુરુષની નબળાઈ નથી, બલ્કે કોઈનીયે નબળાઈ નથી.

			

			 

			“ચૂઉઉઉપ!” મમ્મીની બૂમ સાંભળીને મોહિત ધ્રૂજી ગયો.

			ત્રણ વર્ષના મોહિતને એ સમજણ ના પડી કે મમ્મી આટલી ચિડાઈ કેમ ગઈ? મોહિત સહેજ પડી ગયો હતો. ઘૂંટણમાં અને કોણીમાં સહેજ છોલાયું હતું. એને લાગ્યું એને રડવાનો હક છે. એ મોટા અવાજે રડવા લાગ્યો. મમ્મીએ પહેલાં જરા સમજાવવાનો પ્રયત્ન કર્યો. જમીનને ‘હત્તા’ કરી જોયું, પણ મોહિત તો લોહી જોઈને રડવાના મૂડમાં આવી ગયો હતો. થોડી વાર મનાવ્યા પછી મમ્મીએ બૂમ પાડી, “ચૂઉઉઉપ! છોકરી છે તે રડે છે? ગર્લ્સ રડે, બૉય્‍ઝ ના રડે.” આ સાંભળીને મોહિતે નવાઈથી મમ્મી સામે જોયું.

			“કેમ?” એનું રડવાનું ભુલાઈ ગયું. એને આ નવા વિચારમાં રસ પડી ગયો.

			“કારણ કે બૉય્‍ઝ સ્ટ્રૉન્ગ હોય. સ્ટ્રૉન્ગ લોકોથી રડાય નહીં. તારે તો સુપરમૅન બનવાનું છે. ખરું કે નહીં?” મોહિત અહોભાવથી મમ્મી સામે જોઈ રહ્યો, “પપ્પા રડે છે? દાદાજી રડે છે? આપણા ડ્રાઇવર મેઘજીભાઈ રડે છે? કેવા સ્ટ્રૉન્ગ છે? જે રડે એ સ્ટ્રૉન્ગ ના થાય, પોચકા રહી જાય.” મોહિત ધ્યાનથી સાંભળી રહ્યો...

			•

			થોડાં વર્ષો વીત્યાં, છ વર્ષનો મોહિત એની બહેન પૂજાને જોઈને રસોડામાં દોડી આવતો. એને પુરી વણવાનું, રોટલી વણવાનું ગમતું. આવી રીતે નાનકડા લૂઆમાંથી ફેલાતો લોટ જુદા-જુદા આકારોમાં ઢાળી શકાય એ રમતમાં એને મજા આવતી, પણ એ જ્યારે પાટલો-વેલણ લઈને રસોડામાં બેસે કે તરત દાદી બૂમ પાડતા, “એ બાયા! બહાર જા.” મોહિત નવાઈથી મમ્મીને પૂછતો, “બાયા? એટલે શું?”

			“કંઈ નહીં.” મમ્મી હસી પડતી, “છોકરાઓથી રોટલી ના વણાય, જા, ક્રિકેટ રમ. જો પીન્ટુ બોલાવવા આવ્યો છે.”

			•

			એ પછીનાં થોડાં વર્ષોમાં મોહિત ટીનએજર થઈ ગયો. એને પોતાની સ્કીનનું બહુ ઑબ્સેશન હતું. જાતજાતના ક્રીમ લઈ આવતો, ફેસવૉશ વાપરતો... એક દિવસ પપ્પાએ કહ્યું, “આ શું છોકરીઓની જેમ રૂપાળા થવાનો પ્રયત્ન કરે છે? આવું બધું છોકરીઓને સારું લાગે, આપણને નહીં.”

			“કેમ? બૉય્‍ઝની સ્કીન પણ સારી તો હોવી જ જોઈએ ને?” મોહિતે દલીલ કરી.

			“એના કરતાં જિમ જા, મસલ બનાવ. ચૉકલેટ જેવા છોકરાઓ ના ગમે છોકરીઓને... સ્ટ્રૉન્ગ થવાનું.” પપ્પાએ કહ્યું.

			વીતતાં વર્ષો સાથે મોહિતે પોતાની જાતને સ્ટ્રૉન્ગ બનાવવાનો બહુ પ્રયત્ન કર્યો. છ ફૂટની ઊંચાઈ અને ફૉર્ટીફોરના શર્ટ પહેરતો મોહિત કૉલેજમાં છોકરીઓનો હાર્ટથ્રૉબ હતો. મોહિત ઓછું બોલતો, ઇમોશન શૅર કરવામાં એને શરમ આવતી. મોટરસાઇકલ સિવાયનું ટુ-વ્હીલર ચલાવવું એને શરમજનક લાગતું. કોઈ છોકરીની પાછળ ક્યારેય ના બેસતો. રોઝ ડે કે ફ્રૅન્ડશીપ ડેના દિવસે ‘ફૂલ-બૂલ’ આપવાનું એના સ્વભાવમાં નહોતું! જો કે એને બહુ રોઝ મળતાં, પણ એ કચરામાં ફેંકી દેતો. એને લાગતું કે ‘પુરુષ’ હોવું એટલે આ બધા ‘વેવલાવેડા’થી દૂર રહેવાનું. એની સાથે દોસ્તી કરવા બહુ છોકરીઓ પ્રયાસ કરતી, પણ રૂચિકા એ ‘બધી’ છોકરીઓ કરતાં જુદી હતી. મોહિતને ગમતી, પણ મોહિત એને ક્યારેય કહી શક્યો નહીં.

			રૂચિકાએ સામેથી દોસ્તી કરી, પણ મોહિત ખૂલી શક્યો નહીં... કૉલેજનાં બે વર્ષ સાથે ફર્યા પછી રૂચિકાએ એક દિવસ કંટાળીને પૂછી નાખ્યું, “ડુ યુ લવ મી?” મોહિત જવાબ ન આપી શક્યો. એને શીખવવામાં આવેલું કે ઍક્સપ્રેશન કરે—ખૂલીને અભિવ્યક્ત થાય એ સ્ટ્રૉન્ગ ના હોય! આ ‘સ્ટ્રૉન્ગ’ હોવાના ખ્યાલમાં મોહિતે રૂચિકાને હાથમાંથી જવા દીધી. એનું દિલ તૂટી ગયું. ભીતર કંઈક ખાલી થઈ ગયું... પણ એ રડ્યો નહીં, કોઈને કશું કહ્યું પણ નહીં!

			સત્યાવીસ વર્ષનો મોહિત મમ્મી-પપ્પાની મરજીથી અંકિતાને મળ્યો. ઍન્ગેજમૅન્ટ અને પછી લગ્ન થયાં... અંકિતા એકદમ ઇમોશનલ, પ્રેમાળ, ચુલબુલી અને ઍક્સપ્રેસિવ છોકરી હતી, પણ મોહિત એની સાથે ખૂલ્યો નહીં. વહાલ કરવું કે પોતાની લાગણી દેખાડવી એ એના સ્વભાવમાં જ નહોતું, સ્ટ્રૉન્ગ હતો ને?

			અંકિતા અને મોહિત વચ્ચે ક્યારેય એ ઇમોશનનો, લાગણીનો, અભિવ્યક્તિનો, સ્નેહનો પુલ બની શક્યો જ નહીં. બંને જણાં પોતપોતાની દુનિયામાં જીવતાં રહ્યાં. અંકિતા નોકરી કરતી હતી. ક્યારેક ઘરે આવતાં મોડું થઈ જાય કે તબિયત સારી ન હોય ત્યારે પણ મોહિત રસોડામાં જતો નહીં. પોતાની ચા પણ ન બનાવી શકતો મોહિત સંપૂર્ણપણે અંકિતા પર આધારિત હતો. ઘરમાં બાઈ હતી પણ અંકિતા ક્યારેક ઇચ્છતી કે મોહિત રસોડામાં એની સાથે બેસે, વાતો કરે, સૅલડ સમારે, શોખથી રસોઈ બનાવે... મોહિત માટે આ બધું ‘બાયાવેડા’ હતું!

			અંકિતાએ બે સંતાનોને જન્મ આપ્યો. બંને બાળકો માની ખૂબ નજીક હતા, પિતા સાથે ક્યારેય સંવાદનો સંબંધ થયો જ નહીં! ખૂલીને વહાલ કરવું, બાળકો સાથે બાળક બની જવું કે તોફાન-મસ્તી કરીને સ્વયંને ‘સ્ટ્રૉન્ગ હોવાની’ કેદમાંથી મુક્ત કરવાનું મોહિતને કદી ફાવ્યું જ નહીં...

			•

			આજે મોહિત એકલો છે. પિસ્તાલીસ વર્ષના મોહિતને બહુ મિત્રો નથી, એના પુરુષમિત્રો સાથે એ પૉર્ન જોક શૅર કરી શકે છે. ગાડીની, ગૅજેટ્સની વાતો કરી શકે છે, બિઝનેસની ડીલ ક્લોઝ કરી શકે છે. મોહિત ખૂબ પૈસા કમાય છે, દુનિયાની નજરે સફળ છે, પણ એને પોતાને એકલા અને અધૂરા હોવાની લાગણી કોરી ખાય છે. એની પાસે એવી કોઈ વ્યક્તિ નથી જેને એ પોતાના મનની વાત કહી શકે. એ એવું કહેતાં શીખ્યો જ નહીં અથવા એને શીખવા દીધું નહીં.

			સ્ટ્રેન્થના કે સ્ટ્રૉન્ગ હોવાના, પુરુષ હોવાના કે પુરુષત્વના જૂના દકિયાનુસી પુરાણા ખ્યાલો હજી પણ ઘણાં કુટુંબોમાં અસ્તિત્વ ધરાવે છે. પુરુષથી રડાય નહીં, રસોડામાં કામ કરાય નહીં, પત્નીને ‘આઈ લવ યુ’ કહેવું કે વહાલ કરવું એ ‘વેવલાવેડા’ છે એવું માનનારા પુરુષોની સંખ્યા ઓછી નથી. એમના આ અપબ્રિગિંગમાં—ઉછેરમાં માતા-પિતાનો ફાળો ઘણો મહત્ત્વનો છે. પુરુષત્વનો ખ્યાલ માત્ર શારીરિક શા માટે છે એ સવાલ આપણે આપણા સમાજને પૂછવો જોઈએ. મહેનતનું કામ કરવું, વજન ઉપાડવું કે શારીરિક બળ સાથે જોડાયેલી બાબતોનો જ્યાં સુધી સવાલ છે ત્યાં સુધી કદાચ આ સ્ટ્રેન્થનો—શક્તિનો ખ્યાલ સાચો હોઈ શકે, પરંતુ એનો અર્થ એવો નથી કે જેની પાસે શક્તિ હોય એણે લાગણીવિહીન હોવું પડે! મન અને શરીર બે જુદાં તત્ત્વો છે... સ્ત્રી અને પુરુષના મનમાં આવો ભેદ શા માટે પાડવામાં આવે છે?

			માણસ તરીકે આપણે બધા જ સ્નેહ, સ્પર્શ અને શબ્દ સાથે જોડાયેલા છીએ. અભિવ્યક્તિ આપણાં સૌની અનિવાર્ય જરૂરિયાત છે. આપણે જાણે-અજાણે એવું માની બેઠા છીએ કે પુરુષ હોય એણે પોતાની અભિવ્યક્તિને દબાવી દેવી જોઈએ. રડતા કે વહાલ કરતા, પોતાની વાતને ઋજુતાથી શબ્દોમાં મૂકી શકતા કે રસોઈમાં રસ લેતા પુરુષ, રંગોળી કરતા પુરુષ કે મહેંદી મૂકી શકતા પુરુષને કદાચ બહુ સ્વાભાવિકતાથી સ્વીકારવામાં નથી આવતા. પોતાની ત્વચા વિશે કે વાળ વિશે બહુ કાળજી લેતા પુરુષોને પણ ક્યાંક-ક્યાંક મજાકનું કારણ બનાવવામાં આવે છે!

			એક વ્યાપક ખ્યાલ એવો છે કે ‘પુરુષ હોવું’ એટલે બેફિકર, રફ-ટફ હોવું. આ કદાચ સાચું હોય તો પણ એનો અર્થ શારીરિક હોઈ શકે.

			રસિકતા એ પુરુષનો મુખ્ય ગુણ હોવો જોઈએ. વાત્સ્યાયનનું ‘કામસૂત્ર’ પુરુષના રસિક હોવા પર ભાર મૂકે છે. સંસ્કૃત નાટકોના નાયકમાં જે ગુણ હોવા જોઈએ એમાં ધીર, ઉદાત્તની સાથે-સાથે વીર અને રસિક હોવાનો પણ ઉલ્લેખ છે. સાહિત્ય, સંગીત અને કલામાં રસ-રુચિ ધરાવતો માણસ અભિવ્યક્તિથી શા માટે ભાગે અથવા ભાગવું જોઈએ એ પ્રશ્ન પુરુષે પોતાની જાતને પૂછવાનો સમય થઈ ગયો છે. બાળકનું ડાઇપર બદલવું કે ઑફિસથી મોડી આવેલી પત્નીને એક કપ ચા કરી આપવી, અચાનક રજા લઈને પત્ની કે પ્રેમિકાને સરપ્રાઇઝ કરવી કે સૅક્સની બહાર નીકળીને ‘વહાલ’ અને ‘સ્નેહ’ની દુનિયા પણ અસ્તિત્વ ધરાવે છે એ વાતને સમજવી અને સ્વીકારવી, અભિવ્યક્ત કરવી એમાં ક્યાંય ‘પુરુષત્વ’ને ઘસારો પહોંચતો નથી! આપણે માણસ હોઈએ તો આપણને લાગણી હોય જ... લાગણી હોય તો એ ક્યારેક આંખમાંથી વહી નીકળે... એને વહેવા દેવી જોઈએ. આંસુ એ પુરુષની નબળાઈ નથી, બલ્કે કોઈનીયે નબળાઈ નથી એવું આપણે સહુએ સમજવું જોઈએ. જે પુરુષને સુંદર સ્ત્રી ગમતી હોય, જે પુરુષ એવું ઇચ્છતો હોય કે એની પત્નીની ત્વચા સુંદર હોય, ફિગર સારું હોય અને એ પોતાની જાતને લાંબા સમય સુધી જાળવે તો પુરુષે એવું પણ સમજવું જોઈએ કે એની પત્નીને પણ એવા ‘ફિટ અને ગુડ લૂકિંગ’ પુરુષની અપેક્ષા પોતાની પતિ કે પ્રેમી પાસે હોય જ...

			પૉર્ન ફિલ્મો જોવી, સ્ત્રીઓની તસવીરો જોઈને એના પર કમૅન્ટ કરવી, મબલખ કમાવું કે પોતાના કુટુંબની તમામ લક્ઝરી પૂરી પાડવી... કુટુંબને પ્રોટેક્ટ કરવું અને કુટુંબના વડા તરીકે નિર્ણયો લેવા, એ બધું તો જાણે કે બરાબર છે, પણ આ બધું ફરજના ભાગરૂપે કરવાને બદલે લાગણીના ઊભરા સાથે કરવું વધુ યોગ્ય નથી?

			પુરુષ હોવું એટલે ‘મજબૂત હોવું’ અથવા ‘મક્કમ હોવું’... સાચું! પરંતુ સાથે જ ભીતરની મુલાયમતાને મારી નાખીને શું મળશે? આપણી આસપાસની દુનિયા બદલાતી જાય છે. કોઈ એક જમાનામાં જે વ્યાખ્યાઓ સાચી હતી એ આજે સાવ નકામી પુરવાર થઈ છે. બૅલબૉટમ પૅન્ટ અને બો-ટાઈની ફૅશન આજે નથી, આજે શાહરૂખથી શરૂ કરીને રણબીર કપૂર સુધી ‘હીરો’ રડે છે, રડાવે છે! ‘આઈ હેટ ટિયર્સ, પુષ્પા!’ કહેતા રાજેશ ખન્નાનો સમય વીતી ગયો છે. જિમમાં જઈને મસલ બનાવવા કે શરીરને સુદૃઢ બનાવીને ગ્રીક ગૉડ જેવા દેખાવામાં કંઈ ખોટું નથી, પણ એ સ્કલ્પ્ટેડ બૉડીની અંદર એક ધબકતું, હૂંફાળું, પ્રેમાળ, લાગણીભર્યું હૃદય છે એની પુરુષ તરીકે આપણને અને આપણી આસપાસના તમામને ખબર પડે, ખાતરી થાય તો એમાં કંઈ ખોટું નથી.

			• • •

			આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com

			ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...

			સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

					‘શયનેષુ’ રંભા ઇઝ ધ ઓન્લી વે?
				

					
					મમ્માસ બૉય...
				

					
					પપ્પા પાર્ટ ઑફ ધ ફેમિલી ખરા ને?
				

					
					આર્થિક સ્વતંત્રતા કે ઇમોશનલ અટેચમૅન્ટ: પસંદગી અઘરી છે?
				

					
					ઇમોશનથી ઈગો સુધી, તુઝે સબ હૈ પતા મેરી મા!
				

					
					પ્રાઇડ ઍન્ડ પ્રૅજ્યુડિસ... મૅન અને માલિક...
				

					
					છૂપા લો યૂં દિલ મેં પ્યાર મેરા... કિ જૈસે મંદિરમેં લૌ દિયે કી.
				

					
					પુરુષ માટે પ્રેરણા: પ્રેમિકા કે પે ઍન્ડ યુઝ?
				

					
					જબ કુછ ન બન સકે, તો તમાશા બના દિયા...
				

					
					પપ્પા એટલે ઇગો પ્રૉબ્લેમ કે પ્રૉબ્લેમ સૉલ્વર?
				

					
					બધી વાતમાં ‘હમ સાથ સાથ હૈ?’...ના યાર!
				

					
					‘જવાબદારી’ એટલે જવાબ આપવાની તૈયારી?
				

					
					વો જૂઠ બોલેગા ઔર લાજવાબ કર દેગા...
				

					
					મેરી જિંદગી કિસી ઓર કી... મેરે નામ કા કોઈ ઓર હૈ...
				

					
					અહિંસા એ નિર્બળનું હથિયાર નથી ને હિંસા પુરુષત્વનું પ્રમાણ નથી
				

					
					તુમ કિસી ઔર કો ચાહોગી તો મુશ્કિલ હોગી...
				

					
					પરણેલી, પેઇનમાં જીવતી, ડિસસેટિસફાઇડ, ડેસ્પરેટ...
				

					
					યુવાન કે હૅન્ડસમ પતિ: ઓહ માય ગોડ!
				

					
					‘સાથી’ જોઈએ તો સાથે સાથે રહેવું અને સહેવું પડે
				

					
					પ્રૉફેશનલ નિર્ણય બે કાનની વચ્ચેથી લેવો પડે, બે પગ વચ્ચેથી નહીં
				

					
					‘ધર્મ’ની રાખડી, અધર્મનો શૉર્ટકટ?
				

					
					કાજલ ઓઝા વૈદ્યનાં પુસ્તકો

